ՄԵԿՆԱԲԱՆՈՒԹՅՈՒՆՆԵՐ
ՀՀ ոստիկանության ձերբակալված անձանց պահելու վայրերում վերահսկողություն իրականացնող հասարակական դիտորդների խմբի գործունեության 2013թ. ամփոփիչ հաշվետվության վերաբերյալ

1. Ներածություն
     Համաձայն <<Ձերբակալված և կալանավորված անձանց պահելու մասին>> ՀՀ օրենքի 2-րդ հոդվածի` ձերբակալված անձին արգելանքի կամ կալանավորված անձին կալանքի տակ պահելն իրականացվում է օրինականության,  ձերբակալված  կամ  կալանավորված  անձանց` օրենքի առաջ հավասարության, մարդասիրության, անձի իրավունքները, ազատությունները և արժանապատվությունը հարգելու սկզբունքների հիման վրա` Հայաստանի Հանրապետության Սահմանադրությանը, Հայաստանի Հանրապետության քրեական օրենսգրքին և քրեական դատավարության օրենսգրքին, ինչպես նաև միջազգային իրավունքի հանրաճանաչ սկզբունքներին ու նորմերին համապատասխան:
2001թ. Հայաստանի Հանրապետությունը վավերացրել է Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման մասին եվրոպական կոնվենցիան, որի նպատակն է ստեղծել անկախ միջազգային և ազգային մարմինների ազատազրկման վայրեր կանոնավոր այցելությունների համակարգ` խոշտանգումները և այլ դաժան, անմարդկային կամ արժանապատվությունը նվաստացնող վերաբերմունքը կամ պատիժը կանխարգելելու համար: 
Նկատի ունենալով, որ քաղաքացիների, ձերբակալված կամ կալանավորված անձանց նկատմամբ վատ վերաբերմունքի ցանկացած դրսևորում հակասում է մարդու իրավունքների և ազատությունների վերաբերյալ միջազգային իրավունքի նորմերին, ՀՀ Սահմանադրությամբ ամրագրված քաղաքացիների իրավունքներին, ինչպես նաև հաշվի առնելով Խոշտանգումների և անմարդկային կամ արժանապատվությունը նվաստացնող վերաբերմունքի կամ պատժի կանխարգելման եվրոպական կոմիտեի (այսուհետ ԽԿԿ) իրավական չափանիշների պահպանման կարևորությունը` ՀՀ ոստիկանության պետի կողմից ՀՀ ոստիկանության համակարգի բոլոր ստորաբաժանումներին հանձնարարվել է`

-  ապահովել ոստիկանության ծառայողների կողմից ԽԿԿ չափանիշներին համապատասխան վարքագծի դրսևորումն անձանց բերման ենթարկելիս, ձերբակալելիս կամ իրենց իրավասության սահմաններում նրանց նկատմամբ որևէ այլ գործողություն իրականացնելիս,

- ապահովել վատ վերաբերմունքի դեպքերի, ինչպես նաև այդպիսի վերաբերմունքի վերաբերյալ բողոքների պատշաճ գրանցումը` ԽԿԿ չափանիշներին համապատասխան,         
- ԽԿԿ չափանիշները խախտելու ցանկացած դեպք ի հայտ գալու կամ առերևույթ նմանատիպ բողոքի առկայության դեպքում, այդ մասին զեկուցել ՀՀ ոստիկանության ղեկավարությանը, իսկ համապատասխան նյութերը բողոքի հետ միասին օրենքով սահմանված կարգով անմիջապես ուղարկել ՀՀ հատուկ քննչական ծառայություն,
    - ապահովել ոստիկանության բոլոր ծառայողների պարբերական իրազեկումն իրենց գործունեության ընթացքում վատ վերաբերմունքի անթույլատրելիության և դրա ցանկացած դրսևորման համար անխուսափելի պատասխանատվության մասին: 
ՀՀ ոստիկանության համակարգի ձերբակալված անձանց պահելու վայրերի դիտորդների խմբի ՀՀ ԱՆ քրեակատարողական հիմնարկներում և մարմիններում վերահսկողություն իրականացնող հասարակական դիտորդների խմբի հետ համագործակցելու վերաբերյալ
 Ոստիկանության համակարգի գործող ՁՊՎ-ներում և ՀՀ ԱՆ քրեակատարողական հիմնարկներում և մարմիններում դիտորդների խմբերի համագործակցությունը և համագործակցության  արդյունքում  ձերբակալված և կալանավորված անձանց իրավունքների ու 

ազատությունների խախտման դեպքերի բացահայտումն  անհրաժեշտ  է  և  ողջունելի, սակայն հարկ է նշել, որ անձի նկատմամբ ոստիկանության բաժնում կամ բաժնի ՁՊՎ-ում խոշտանգման, անմարդկային կամ արժանապատվությունը նվաստացնող վատ վերաբերմունք  չի ցուցաբերվում, հետևաբար նա չի կարող գտնվել վախի ազդեցության տակ և լինել կաշկանդված: Հարկ եղած դեպքում նրանք իրենց իրավունքները պաշտպանելու համար բարձրաձայնում են ինչպես բանավոր, այնպես էլ գրավոր դիմումներով, որոնց օրենքով սահմանված կարգով ընթացք է տրվում:   

         Ի դեպ, ՁՊՎ-ներում և ՔԿՀ-ներում նույն անձի մոտ հայտնաբերված մարմնական վնասվածքների գրանցումների և վարույթն իրականացնող մարմիններին իրազեկումների, ինչպես նաև ՁՊՎ-ից ՔԿՀ տեղափոխման, այդ մասին ժամային տվյալների անհամապատասխանության վերաբերյալ ոստիկանությունը ոչ բոլոր դեպքերով կարող է տալ մեկնաբանություններ` ՔԿՀ-ների գործունեության մասին տեղեկատվությանը չտիրապետելու պատճառով: 
Նշված մարմնական վնասվածքների անհամապատասխանությունների  վերաբերյալ ներկայացվում է մեկ օրինակ` այսպես.
         - Հայկ Աղամալյանը ՁՊՎ է ընդունվել 10.04.2013թ. ժամը 06.00-ին, որի մոտ հայտնաբերվել է մարմնական վնասվածք, ինչի վերաբերյալ <<Ձերբակալված անձանց բուժզննության կամ բուժօգնության>> գրանցամատյանում կատարվել են համապատասխան գրառումներ և իրազեկվել է վարույթն իրականացնող մարմնին:  11.04.2013թ. ժամը 17.20-ին առաջին դատական նիստից հետո ՁՊՎ վերադառնալով, Հ.Աղամալյանը խցում կատարել է ինքնավնասում` աջ ձեռքի դաստակի ներսի մասը շփելով մահճակալի երկաթյա խողովակին` ստացել է մարմնական վնասվածք: Փաստի առթիվ անմիջապես ահազանգ է տրվել ոստիկանության Երևան քաղաքի վարչության օպերատիվ կառավարման կենտրոն և ոստիկանության Էրեբունու բաժին, որի մասին <<Ձերբակալված անձանց բուժզննության կամ բուժօգնության>> գրանցամատյանում կատարվել է մարմնական վնասվածքի վերաբերյալ երկրորդ գրառումը: 12.04.2013թ. դատարանի կողմից որոշում է կայացվել Հ.Աղամալյանի նկատմամբ որպես խափանման միջոց ընտրել կալանավորումը և 13.04.2013թ. ժամը 09.20-ին տեղափոխվել է ՔԿՀ:
         Ձերբակալված Արսեն Ավետիսյանի վերաբերյալ <<Ձերբակալված անձանց բուժզննության կամ բուժօգնության>> գրանցամատյանում կատարված գրառումը` <<ձախ ձեռքի ազդրին կան վերքեր>> պարզապես վրիպակ է, իսկ ինչ վերաբերվում է վերջինիս <<անհայտ>> պատճառով 4 օր ՁՊՎ-ում ավել պահելուն, ապա տեղեկացնում ենք, որ Ա.Ավետիսյանը 22.04.2013թ. ժամը 03.00-ին ձերբակալվել է, դատարանի կողմից 24.04.2013թ. ժամը 22.20-ին խափանման միջոց է ընտրվել կալանավորումը, իսկ հաջորդ օրը` 25.04.2013թ. քննիչի կողմից կայացված որոշման համաձայն, վերջինս որպես կալանավոր ևս 3 օր պահվել է Երևանի ՁՊՎ-ում:   
    Հարկ է նշել, որ դիտորդական խմբի 2013թ. ընթացիկ հաշվետվություններին ոստիկանության կողմից տրված մեկնաբանություններով արդեն իսկ տրվել են պատասխաններ, որ կալանքի որոշում ստացած անձինք ուղեկցող դասակի կողմից անմիջապես տեղափոխվում են համապատասխան ՔԿՀ-ներ, որտեղ  ընդունման ժամերի գրանցումն իրենց գործառույթն է:
    22.04.2013թ. մեղադրյալ  Ռոբերտ Փիլոյանը ոստիկանության Արմավիրի բաժնում   հաղորդում է տվել այն մասին, որ 17.04.2013թ. ժամը 21.30-ի սահմաններում ոստիկանության Արմավիրի բաժնի ՁՊՎ-ի քննչական սենյակում նույն բաժնի ՀԿԳ ավագ քննիչ Աշոտ Մարտիրոսյանն ատամմաքրիչով վնասել է իր ձեռքերը, ենթարկել ֆիզիկական բռնության և պահանջել 4000 ԱՄՆ դոլար կաշառք: Դեպքի առթիվ ՀՀ ոստիկանության Արմավիրի բաժնում նախապատրաստվել են նյութեր: 29.04.2013թ. նյութերն ըստ քննչական ենթակայության ուղարկվել են ՀՀ հատուկ քննչական ծառայություն: Նյութերի լրացուցիչ նախապատրաստությամբ չի հիմնավորվել քննիչ Աշոտ Մարտիրոսյանի կողմից  մեղադրյալ Ռոբերտ Փիլոյանին  ծեծի  ենթարկելու  և նրանից կաշառք պահանջելու հանգամանքը,  ուստի 

17.04.2013թ. որոշում է կայացվել ՀՀ քր..դատ.օր.-ի 35-րդ հոդվածի 1-ին մասի 2-րդ կետով քրեական գործի հարուցումը մերժելու մասին: 

     Արմենակ Ջավադյանը բերման է ենթարկվել 22.04.2013թ. ժամը 07.30-ին և ձերբակալվել է նույն օրը ժամը 10.30-ին: Ա.Ջավադյանի մասնակցությամբ կատարվել են մի շարք անհետաձգելի քննչական  գործողություններ և 23.04.2013թ. ժամը 03.40-ին տեղափոխվել է ՁՊՎ: 24.04.2013թ. ժամը 14.50-ին Ա.Ջավադյանը տեղափոխվել է դատարան կալանավորումը որպես խափանման միջոց կիրառելու հարցը քննության առնելու: Դատարանի որոշմամբ Ա.Ջավադյանի նկատմամբ խափանման միջոց է ընտրվել կալանավորումը և նույն օրը որոշումը տրամադրվել է ՁՊՎ վարչակազմին` Ա.Ջավադյանին <<Աբովյան>> ՔԿՀ տեղափոխելու համար:  25.04.2013թ. ժամը 11.50-ին Ա.Ջավադյանը ոստիկանության Երևան քաղաքի վարչության ուղեկցող դասակի կողմից տեղափոխվել է <<Աբովյան>> ՔԿՀ: Ինչ վերաբերվում է ՀՀ ԱՆ քրեակատարողական հիմնարկներում և մարմիններում վերահսկողություն իրականացնող հասարակական դիտորդական խմբի կողմից տրամադրված ինֆորմացիային, որ Ա.Ջավադյանը ՔԿՀ է ընդունվել 26.04.2013թ. ժամը 19.30-ին, ապա այդ տեղեկատվությունն իրականությանը չի համապատասխանում և նշվածի վերաբերյալ առկա է համապատասխան փաստաթուղթ: Նշվածի վերաբերյալ խմբի ընթացիկ հաշվետվությանը տրվել է սպառիչ մեկնաբանություն: 
    Ինչ վերաբերվում է բուժզննության արդյունքներին և մարմնական վնասվածքներին, ապա բուժզննությամբ հայտնաբերված մարմնական վնասվածքների վերաբերյալ իրազեկումներ են ուղարկվել վարույթն իրականացնող մարմիններին, որոնց վերաբերյալ գրառումներ են կատարվել համապատասխան գրանցամատյանում: Այսինքն մարմնական վնասվածքներով  ՁՊՎ-ներ ընդունվող բոլոր անձանց վերաբերյալ տրվել են իրազեկումներ:

    Չեն բացառվում նաև այնպիսի դեպքերը, որ ՁՊՎ-ում անձի մոտ առաջացել է մաշկի թեթև գրգռում, որի վերաբերյալ իրազեկում չի տրվել, իսկ հետագայում ՔԿՀ տեղափոխվելուց հետո այն խորացել է և ՔԿՀ-ից դրա վերաբերյալ իրազեկում է տրվել (օր. ոստիկանության Կոտայքի բաժնի ՁՊՎ-ում պահված Ա.Դավթյան):
ՀՀ ոստիկանության համակարգի ՁՊՎ-ներում պահված անձանց բուժսպասարկման, մարմնական վնասվածքներով վարույթն իրականացնող մարմիններին տրված իրազեկումների և նրանց իրավունքների ու ազատությունների պաշտպանության վերաբերյալ
      << Ձերբակալված և կալանավորված անձանց պահելու մասին>> ՀՀ օրենքի 13-րդ հոդվածի 4-րդ կետի համաձայն, ձերբակալված անձն իրավունք ունի առողջության պահպանման, անհետաձգելի բժշկական օգնության, ինչպես  նաև  զննվել  իր  ընտրած  բժշկի  կողմից: 

    ՁՊՎ-ներում 2013թ. ընթացքում պահված 4063 անձանցից բուժզննությամբ հայտնաբերված մարմնական վնասվածքների վերաբերյալ քննչական մարմիններ են ուղարկվել  363 իրազեկումներ (8.9%): Յուրաքանչյուր իրազեկումով քրեական գործով հիմնական վարույթից առանձին նախապատրաստվում են նյութեր, որոնք, հիմքերի առկայության դեպքում, ըստ քննչական ենթակայության ուղարկվում են ՀՀ հատուկ քննչական ծառայություն:  

     Դիտորդների խմբի կողմից 2013թ. տարեկան հաշվետվությունում նշված այն հանգամանքը, որ ոստիկանության մարզային վարչությունների ենթակա ստորաբաժանումների ՁՊՎ-ների վարչակազմերը ենթարկվում են տվյալ բաժնի ղեկավարությանը, որն էլ պատճառ է հանդիսանում ոչ բոլոր մարմնական վնասվածքները գրանցելու համար, ապա դա անհիմն մեկնաբանություն է, քանի որ ՁՊՎ-ները ներառվել են բաժինների հերթապահ մասերի կազմում, ինչի արդյունքում ՁՊՎ-ների աշխատանքների հսկողությունը  դրվել է մարզային վարչությունների շտաբների վրա և ավելի լայն շրջանակով մշտապես պահվում է ուշադրության կենտրոնում, որը ցույց է տվել իր արդյունավետությունը:

        ՀՀ ոստիկանությունը դիտորդների խմբի ընթացիկ հաշվետվություններին բազմիցս տվել է մեկնաբանություններ, որ ՁՊՎ-ներ ընդունված անձինք մարմնական վնասվածքները ստացած են 
լինում մինչ ՁՊՎ ընդունվելը, հավելելով որ ՁՊՎ-ներում ձերբակալված անձանց խոշտանգումների դեպքեր չեն արձանագրվել անկախ այն հանգամանքից, որ դիտորդների խումբը համակարծիք չէ:    
        ՀՀ ոստիկանության ծառայողների կողմից քաղաքացիների նկատմամբ կոպիտ, անհարգալից վերաբերմունք դրսևորելու, առավել ևս` խոշտանգումների և անմարդկային կամ արժանապատվությունը նվաստացնող վերաբերմունքի ցանկացած դեպք ՀՀ ոստիկանությունում դառնում է լայն քննարկման առարկա, մեղավոր անձինք ենթարկվում են խիստ կարգապահական պատասխանատվության:
   ՁՊՎ-ներում պահված անձանց մասին տեղեկություններ
          << Ձերբակալված և կալանավորված անձանց պահելու մասին>> ՀՀ օրենքի 6-րդ հոդվածի համաձայն կալանավորվածներին  պահելու  վայրի տեղակայման տարածքից  կալանավորված  անձին ամեն օր փոխադրելու անհնարինության դեպքում, քննչական գործողություններ կատարելու և դատական քննությունը  կալանավորվածներին պահելու վայրից դուրս կատարելու կապակցությամբ, քննիչի, դատախազի կամ դատարանի որոշմամբ,  կալանավորված անձը կարող է տեղափոխվել  ձերբակալվածներին  պահելու  վայր` մինչև երեք օր տևողությամբ:
Սույն հոդվածի առաջին մասով նախատեսված, ինչպես նաև տրանսպորտային հաղորդակցության բացակայության պատճառով  կալանավորված  անձին սահմանված ժամկետում  կալանավորվածներին  պահելու վայր փոխադրելու անհնարինության դեպքերում  կալանավորված  անձը  ձերբակալվածներին պահելու  վայրում պահվում է կալանավորվածներին պահելու վայրի համար սահմանված կարգով և պայմաններով:

      ՀՀ ոստիկանության մարզային վարչությունների ենթակա ստորաբաժանումների հերթապահ մասերի և Երևան քաղաքի ՁՊՎ-ներից ստացված 2013թ. տարեկան հաշվետվության վերլուծության արդյունքում պարզվել է, որ ՁՊՎ-ներում պահվել են 4063 անձ, որից 2362 կալանավորվածներ (58.1%): Մարզային վարչությունների ենթակա ստորաբաժանումների     ՁՊՎ-ներում պահված անձանց գերակշիռ մասը կազմում են կալանավորվածները, այն պարզ պատճառով, որ դատական նիստերին և քննչական գործողություններին վերջիններիս մասնակցությունը ապահովելու համար ՔԿՀ-ներից  տեղափոխվում են ՁՊՎ-ներ, ինչպես նաև դատական նիստերը հաճախակի հետաձգվում են, ինչի հետևանքով կալանավորված անձը մի քանի անգամ կարող է տեղափոխվել ՁՊՎ: 

      Հարկ է նշել, որ ՁՊՎ-ում պահվելու ընթացքում կալանավորված անձի իրավունքները չեն խախտվում, հաշվի առնելով այն հանգամանքը, որ ՁՊՎ-ում ապահովվում է գրեթե բոլոր այն պայմանները, որոնք առկա են ՔԿՀ-ներում: Նշենք նաև, որ ոստիկանության համակարգի ՁՊՎ-ներում ստեղծված են անհամեմատ ավելի լավ պայմաններ, այդ պատճառով էլ ՁՊՎ-ներում կալանավորված անձանցից պայմանների վերաբերյալ  երբևէ բողոքներ չեն ստացվել: 
      2013թ. ընթացքում ՀՀ ոստիկանության մարզային վարչությունների ենթակա ստորաբաժանումների հերթապահ մասերի ՁՊՎ-ներում պահվել են 89 կանայք, որը կազմում է նշված ՁՊՎ-ներում պահված անձանց թվի 2,7%-ը, իսկ Երևանի ՁՊՎ-ում նույն ժամանակահատվածում պահվել է 41 կին, որը կազմում է ընդհանուր պահվածների 5,3 %-ը: Երևան քաղաքի ՁՊՎ-ում կանանց ընդունելիս  բուժզննությունը  կատարվում է ՁՊՎ ծառայող կրտսեր-տեսուչ կին բուժակների կամ հրավիրված բուժանձնակազմի կողմից, իսկ արտաքին զննությունը և խուզարկությունը իրականացվում է  կրտսեր-տեսուչ կին բուժակների կամ ՁՊՎ-ի կին ծառայողների կողմից: Մարզային վարչությունների ենթակա բաժինների ՁՊՎ-ներում կանանց ընդունելիս բուժզննությունը իրականացվում է հրավիրված բուժանձնակազմի կողմից, 

իսկ խուզարկությունը և արտաքին զննությունը կատարվում է բաժինների կին ծառայողների կողմից, ինչի համար հատուկ պատրաստվածություն կամ մասնագիտություն չի պահանջվում:  
      2013թ. ընթացքում ՀՀ ոստիկանության մարզային վարչությունների ենթակա ստորաբաժանումների 32 ՁՊՎ-ներում պահվել են թվով 29 անչափահաս, որը կազմում է նշված 
ՁՊՎ-ներում պահված անձանց թվի 0,9%-ը, իսկ Երևանի ՁՊՎ-ում նույն ժամանակահատվածում պահվել է 32 անչափահաս, որը կազմում է ընդհանուր պահվածների  4,2 %-ը:
Հարկ է նշել նաև, որ ձերբակալումը դատավարական հարկադրանքի միջոց է, որի կիրառման հիմքերն ամրագրված են օրենսդրորեն և այս տեսանկյունից  դիտորդական խմբի եզրահանգումն այն մասին, թե վարույթն իրականացնող մարմնի կողմից ձերբակալումն օգտագործվում է որպես պատժի ենթարկելու միջոց՝  լիովին հիմնազուրկ է:  

     Հավելենք նաև, որ դեռևս 2013թ. առաջին եռամսյակում ՀՀ ոստիկանության շտաբում` իրավասու ստորաբաժանումների հետ քննարկվել է դիտորդների խմբի կողմից առաջարկված մարզային ՁՊՎ-ներում կին ծառայողների հաստիքներ ավելացնելու առաջարկը, որի կապակցությամբ արդեն իսկ տրվել է սպառիչ պատասխան:
ՀՀ ոստիկանության ՁՊՎ-ներում պահվող անձանց իրավունքների հետ կապված խախտումները:
Արգելանքի վերցնելու և ձերբակալելու իրավախախտումները

   Արգելանքի վերցնելու ժամը չգրանցելը.

     Դիտորդների խմբի տարեկան հաշվետվությունում նշվել է, որ Վարդան Վարբակի Աբրահամյանը և Սերգեյ Հարությունի Թանյանը բերման են ենթարկվել ոստիկանության բաժին և ձերբակալվել, սակայն նրանց արգելանքի վերցնելու ժամը ոչ մի տեղ չի երևում:    

    2013թ. ընթացքում կատարված ուսումնասիրությունները ցույց են տվել, որ որոշ դեպքերում անձին ոստիկանության բաժին բերման ենթարկելիս բերման ենթարկելու մասին արձանագրությունում արգելանքի վերցնելու ժամը չի նշվում: Այսինքն հետագայում անձին ձերբակալելիս հնարավոր չի լինում հաշվարկել նրան արգելանքի տակ պահելու առավելագույն ժամկետը` 72 ժամը: 

  Այս առումով ՀՀ ոստիկանության շտաբի կողմից համապատասխան հանձնարարական է տրվել ոստիկանության տարածքային բաժիններ` բերման ենթարկելու մասին արձանագրություններ կազմելիս խստորեն ղեկավարվել գործող օրենսդրությամբ (նշել բերման ենթարկելու վայրը, օրը, ամիսը, տարեթիվը, ժամը, րոպեն և հիմքը), ինչը տվել է իր դրական արդյունքը: 
Հետախուզվող մեղադրյալին արգելանքի վերցնելուց ձերբակալման արձանագրություն չկազմելը 

ՀՀ Վճռաբեկ դատարանի ԼԴ/0197/06/08 նախադեպային որոշմամբ հետախուզվող մեղադրյալը, որի նկատմամբ որպես խափանման միջոց է ընտրվել կալանավորումը,  հայտնաբերելուց հետո անհապաղ  պետք է տարվի դատարան: Նույն որոշմամբ  Եվրոպական կոնվենցիայի 5-րդ հոդվածի 3-րդ կետով սահմանված <<անհապաղ>> հասկացությունն ըստ ՀՀ քր. դատ. օր-ի մեկնաբանվել է որպես ձերբակալման 72 ժամը: 

ՀՀ քր.դատ.օր.-ի 128-րդ հոդվածի համաձայն` ձերբակալումը անձի կողմից հանցագործության կատարումը կամ այն կատարելուց հետո նրա փախուստը կանխելու նպատակով նրան արգելանքի վերցնելն է, հետաքննության կամ վարույթ իրականացնող մարմին բերելը, համապատասխան արձանագրություն կազմելը և այդ մասին նրան հայտարարելը՝ օրենքով որոշված վայրերում ու պայմաններում արգելանքի տակ կարճաժամկետ պահելու համար: 

Պրակտիկայում հետախուզվող մեղադրյալները հայտնաբերվում և վարույթն իրականացնող մարմնին են հանձնվում հետաքննության մարմնի աշխատակիցների կողմից: Այդ կապակցությամբ կազմվում է անձին ոստիկանության բաժին բերման ենթարկելու մասին արձանագրություն, դրանում նշվում է անձին փաստացի արգելանքի վերցնելու ժամը, որ պահից  էլ սկսում է  72 ժամի հաշվարկը: 

Նման դեպքերում ձերբակալման արձանագրություն չկազմելը չի կարող որակվել որպես  իրավունքի խախտում: Քրեադատավարական օրենսդրությունը քրեական հետապնդման մարմնին իրավունք  է վերապահում  ձերբակալել մեղադրյալին, միայն եթե մեղադրյալը խախտում է իր նկատմամբ կիրառված խափանման միջոցի պայմանները, հետևաբար կարելի է ասել, որ ՀՀ քր.դատ.օր.-ի  259-րդ հոդվածում հետախուզման հասկացության մեջ նշված <<…մեղադրյալին ձերբակալելն է…>> ձևակերպումն ինքնին չի ենթադրում հետախուզվող մեղադրյալի ձերբակալում, երբ բացակայում են դրա համար օրենքով նախատեսված դատավարական հիմքերը: 
Խախտումներով լրացված ձերբակալման և բերման արձանագրություններ 
     Քննչական և դատավարական գործողությունների կատարման արդյունքում կազմվող փաստաթղթերին ներկայացվող պահանջներն ամրագրված են քրեադատավարական օրենսդրությամբ: Անձի ձերբակալման ժամի կարևորությամբ պայմանավորված` բացի ձերբակալման արձանագրության մեջ նշում կատարելը, այդ մասին գրառում է կատարվում նաև ՁՊՎ համապատասխան մատյաններում այլ ծառայողի կողմից: Այս հանգամանքը ևս նպատակամղված է գործընթացը վերահսկելի դարձնելուն և իրավունքների խախտումները բացառելուն: 
    Գուրգեն Քոչարյանին բերման ենթարկելու, անձնական խուզարկություն կատարելու և ձերբակալելու վերաբերյալ հաշվետվության մեջ նշված ժամերում  հակասություններ չկան: 

ՀՀ ոստիկանության բաժինների բերման ենթարկված անձանց մասին պարտադիր կարգով գրառում  է կատարվում հերթապահ մասերում վարվող մատյաններում, մասնավորապես ֆիքսվում է անձին բերման ենթարկելու ժամը, կոնկրետ դեպքում Գուրգեն Քոչարյանը բերման է ենթարկվել 11.04.2013թ. ժամը 08.00-ին, որից հետո 08.05-ին ձերբակալվել է և 08.10-ին ենթարկվել է խուզարկության ու ընդունվել ՁՊՎ, սակայն Հրազդանի բաժնի ՔՀ բաժնի օպեր-լիազոր, ոստիկանության լեյտենանտ Ա.Առաքելյանը, ձերբակալման  արձանագրությունում սխալմամբ ժ.08.05 գրելու փոխարեն նշել է 09.05, որի վերաբերյալ խմբի ընթացիկ հաշվետվությանը տրվել է սպառիչ մեկնաբանություն: 

      Բերման ենթարկելը և ձերբակալումը դրանք դատավարական գործողություններ են, որոնք ավարտվում են անձին հետաքննության կամ վարույթն իրականացնող մարմին բերելով ու համապատասխան արձանագրություն կազմելով, դրանք ժամանակատար չեն և կարող են իրականացվել անձնական խուզարկության հետ միաժամանակ կամ աննշան ժամանակային տարբերությամբ:

    Հաշվետվության մեջ նշվածի` …<<ձերբակալման արձանագրության մեջ բացակայում էր ձերբակալողի և ձերբակալվածի արձանագրությունները>> վերաբերյալ հայտնվում է, որ նման միայն մեկ դեպք է արձանագրվել  (ոստիկանության Արտաշատի բաժնում): Այդ կապակցությամբ կատարված ծառայողական քննության արդյունքում պարզվել է, որ Ռ.Հունանյանը որպես հետախուզվող բերման է ենթարկվել և ձերբակալվել, սակայն ձերբակալման արձանագրությունը չի ստորագրվել ձերբակալողի և ձերբակալվողի կողմից, ինչը  շտապողականության և մեխանիկական վրիպում թույլ տալու արդյունք է:

    Այսուհանդերձ, վերոգրյալը թեպետ ձևականորեն ձերբակալման արձանագրությանը ներկայացվող պահանջների և ձերբակալվածներին ՁՊՎ ընդունելու կարգի խախտում է, սակայն տվյալ դեպքում ձերբակալվածին ՁՊՎ ընդունելու <<Ձերբակալված  և կալանավորված անձանց 

պահելու մասին ՀՀ օրենքի 3-րդ հոդվածի 2-րդ մասով և ՀՀ կառավարության 05.06.2008թ. թիվ 574-Ն որոշման 7-րդ կետով սահմանված հիմքերը առկա են եղել, քանի որ Ռ.Հունանյանի նկատմամբ դատարանի կողմից կայացվել է կալանավորումը որպես խափանման միջոց ընտրելու վերաբերյալ որոշումը:


Այսպիսով, Ռ.Հունանյանի պարագայում, ՁՊՎ ընդունելու հիմքը (դատարանի վերոհիշյալ որոշումը) առկա է և ձերբակալման արձանագրության անհրաժեշտությունը չի եղել:  

Ձերբակալումից հետո ձերբակալվածներին ուշ ՁՊՎ ընդունելը

    ՈՒսումնասիրությունների արդյունքում պարզվել է, որ որոշ դեպքերում անձանց ոստիկանության բաժիններ բերման ենթարկելուց և ձերբակալելուց հետո նրանց մասնակցությամբ կատարվում են մի շարք անհետաձգելի քննչական գործողություններ այդ պատճառով էլ վերջիններս ուշ են տեղափոխվում ՁՊՎ-ներ:

    Հարկ է նշել, որ ՀՀ քրեական դատավարության օրենսգրքի 2051–րդ հոդվածը սահմանում է միայն հարցաքննության որպես քննչական գործողության  առավելագույն տևողությունը, իսկ մյուս քննչական կամ դատավարական գործողությունների կատարման համար  օրենսդիրը առավելագույն տևողություն  չի սահմանում:

    Ստորև ներկայացվում է երկու օրինակ.
Գայանե Գրիգորյանը ոստիկանության Կենտրոնական բաժին բերման է ենթարկվել 04.12.2013թ. ժամը 11.30-ին, երեք ժամ անց վերջինս ազատ է արձակվել, իսկ նախապատրաստված նյութերն 
ուղարկվել են Կենտրոնի քննչական բաժին: Նույն օրը ժամը 18.10-ին վերջինս հրավիրվել է Կենտրոնի քննչական բաժին և ձերբակալվել է: Հարուցված քրեական գործի շրջանակներում Գ.Գրիգորյանի մասնակցությամբ կատարվել են մի շարք անհետաձգելի քննչական գործողություններ` խուզարկվել են Երևան քաղաքի Կիևյան և Թումանյան փողոցներում գտնվող թվով 2 բնակարաններ, որից հետո 05.12.2013թ. ժամը 05.20-ին Գ.Գրիգորյանը տեղափոխվել է ՁՊՎ: Վերոգրյալի վերաբերյալ դիտորդական խմբի ընթացիկ հաշվետվությանը տրվել է մեկնաբանություն: 

    Հովհաննես Կարապետյանը 27.05.2013թ. ժամը 06.30-ին չի ձերբակալվել, ինչպես նշված է հաշվետվությունում, այլ տվյալ ժամին գողություն կատարելու կասկածանքով բերման է ենթարկվել ոստիկանության Շենգավիթի բաժին, որից հետո բաց է թողնվել: Քրեական գործով մի շարք քննչական և դատավարական գործողություններ կատարելուց հետո նույն օրը ժամը 17.15-ին  Հ.Կարապետյանը կրկին բերվել է ոստիկանության բաժին ու ձերբակալվել: Կասկածյալը հարցաքննվելուց հետո ժամը 22.35-ին հանձնվել է ոստիկանության բաժնի հերթապահ մաս` ՁՊՎ տեղափոխելու համար: Հ.Կարապետյանը ՁՊՎ է ընդունվել 28.05.2013թ. ժամը 01.10-ին: 

Ձերբակալվածի կարգավիճակում գտնվող անձանց բերման ենթարկելու վերաբերյալ
    Հայտնվում է, որ դիտորդական խմբի կողմից ընթացիկ հաշվետվությունով ներկայացված այն փաստը, որ ձերբակալվածի կարգավիճակում գտնվող անձին մի հիմնարկից մյուս հիմնարկ տեղափոխելիս նորից կազմվում է բերման ենթարկելու արձանագրություն` քննարկվել է ՀՀ ոստիկանության շտաբում, քննչական գլխավոր և իրավաբանական վարչություններում և տրվել է հետևյալ մեկնաբանությունը.
    Ձերբակալված անձին մեկ վայրից մեկ այլ վայր տեղափոխելու համար բերման ենթարկելը իրավաչափ չէ, ուստի նմանատիպ խախտումները բացառելու համար ՀՀ ոստիկանության շտաբի կողմից 10.07.2013թ. ՀՀ ոստիկանության Երևան քաղաքի և մարզային վարչություններ ուղարկվել է համապատասխան շրջաբերական, որով հանձնարարվել է ձերբակալվածի կարգավիճակում գտնվող անձին մի հիմնարկից մյուս հիմնարկ տեղափոխելիս խստորեն առաջնորդվել վերը նշված իրավական ակտերի պահանջներով: Նշված տեղափոխումը չդիտել որպես բերման ենթարկում և չկազմել բերման ենթարկելու արձանագրություններ:

Անձին ապօրինի անազատության մեջ պահելը

    Վահագն Մաթևոսյանը 11.08.2013թ. ժամը 06.10-ին գողության փորձ կատարելու  կասկածանքով բերման է ենթարկվել ոստիկանության Վայքի բաժին, 07.05-ին ներկայացվել է քննիչին, սակայն, քննիչի կողմից նկատի ունենալով այն հանգամանքը, որ վերջինիս գործողություններին իրավական գնահատական տալու համար անհրաժեշտ է կատարել դեպքի վայրի զննություն, Վ.Մաթևոսյանը բաց է թողնվել, նրան պարզաբանվել է ժամը 12.30-ին ոստիկանության բաժին ներկայանալու պարտավորության մասին: Վ.Մաթևոսյանը   ձերբակալվել է 11.08.2013թ. ժամը 12.45-ին, ուստի 14.08.2013թ. ժամը  10.15-ին, երբ դուրս է բերվել խցից դատարան տեղափոխվելու համար, դեռևս ձերբակալման համար սահմանված 72 ժամը լրացած չի եղել:  
    Աղասի Ավետիսյանին և Համբարձում Ազատյանին օրենքով ձերբակալման համար նախատեսված 72 ժամից ավելի ՁՊՎ-ում պահելու վերաբերյալ ՀՀ ոստիկանության ձերբակալված անձանց պահելու վայրերում վերահսկողություն իրականացնող հասարակական դիտորդական խմբի միջնորդության հիման վրա քննչական գլխավոր վարչությունում  կատարվել են ծառայողական քննություններ: Ծառայողական քննություններով հիմնավորվել է քննիչների կողմից ծառայողական պարտականությունները ոչ պատշաճ կատարելու հանգամանքը, սակայն նկատի ունենալով, որ կալանավորման միջնորդության քննարկման համար ուշացումով դատարան տեղափոխելը պայմանավորված է եղել բազմադրվագ գործով մի շարք անհետաձգելի քննչական գործողություններ կատարելու հետ, ուստի ծառայողական քննությունների արդյունքներով քննիչները նախազգուշացվել են:  
5.2   Քննչական գործողությունների հետ կապված խախտումները

               Ժամկետների խախտումներով քննչական գործողություններ կատարելը

ՀՀ քրեական դատավարության օրենսգիրքը հարցաքննության համար, որպես քննչական գործողության,  սահմանել է առավելագույն`  ժամանակ: Չորս ժամ /երկու ժամ/ անընդմեջ ընթացող հարցաքննությունը պետք է ընդհատվի  և կարող է շարունակվել անձին հանգստի և սնվելու համար անհրաժեշտ մեկ ժամ ընդմիջում տրամադրելուց հետո: 

Նշված դրույթը բնավ չի ենթադրում, որ բացի հարցաքննությունից, մյուս քննչական կամ դատավարական գործողությունների կատարման պարագայում դրանց կատարմանը մասնակցող անձանց, անկախ դատավարական կարգավիճակից, չեն տրվում ընդմիջումներ` հանգստի և սնվելու համար: 

Ի տարբերություն հարցաքննության` մյուս քննչական կամ դատավարական գործողություններն տևական կատարում չեն պահանջում,  չեն առաջացնում նաև անձի հոգեֆիզիոլոգիական լարվածություն, հետևաբար նաև հոգնածություն, ինչպես հարցաքննության պարագայում:  

Դիտորդական խմբի կողմից արձանագրված դեպքերի կապակցությամբ կատարված ուսումնասիրություններով պարզվել է, որ գրեթե բոլոր դեպքերում ձերբակալվածները կասկածվել են բազմադրվագ հանցագործությունների կատարման մեջ, հիմնականում նրանց վերագրվել է հանցանքի կատարումը մեկից ավելի  հանցակիցների հետ, ուստի վարույթն իրականացնող մարմինը ՀՀ քր. դատ. օր-ի 129-րդ հոդվածի 2-րդ կետի պահանջները ապահովելու և 72 ժամվա ընթացքում մեղադրանք առաջադրելու և կալանավորման միջնորդության քննարկման համար ձերբակալվածին դատարան տանելու նպատակով հարցաքննությունից բացի կատարում է նաև մի շարք դատավարական այլ գործողություններ, որոնց տևողությունը իրավական որևէ հիմքով չի  սահմանափակվում: 

Դիտորդական խմբի դիտարկման համաձայն, բոլոր դեպքերում առավելագույն տևողությամբ կատարված  քննչական  գործողությունները  չեն  գերազանցել  13 ժամը,  ինչը 

նշանակում է, որ բացի կասկածյալի հարցաքննությունից, վերջինիս մասնակցությամբ կարող էին առավելագույնը կատարվել մեկ-երկու քննչական կամ դատավարական գործողություններ: 

5.3 Կալանավորված անձանց նկատմամբ կատարվող խախտումներ

Կալանավորված անձանց առանց բավարար հիմքերի ՁՊվ ընդունելը

      Դիտորդների խմբի կողմից ներկայացված գրությունների քննարկումներով պարզվել է, որ որոշ դեպքերում քննչական գործողություններ կատարելու կամ դատավորների կողմից նշանակված դատական նիստերին կալանավորների մասնակցությունն ապահովելու նպատակով կալանավորված անձինք ՁՊՎ են տեղափոխվում քննիչների կամ դատավորների գրությունների հիման վրա, որը կալանավորվածին ՁՊՎ ընդունելու և պահելու իրավական հիմք չի հանդիսանում:
      Նշված խախտումը վերացնելու նպատակով  ՀՀ ոստիկանության շտաբի կողմից 2013թ. ոստիկանության մարզային վարչությունների ղեկավարներին համապատասխան հանձնարարական է տրվել խստորեն առաջնորդվել  <<Ձերբակալված և կալանավորված անձանց պահելու մասին>> ՀՀ օրենքի 6-րդ հոդվածի և ՀՀ կառավարության 05.06.2008թ. թիվ 574-Ն որոշմամբ հաստատված <<ՀՀ ոստիկանության համակարգում գործող ձերբակալվածներին պահելու վայրերի ներքին կանոնակարգ>>-ի 7-րդ կետի  պահանջներով` կալանավորվածներին ՁՊՎ ընդունել քննիչի, դատախազի կամ դատավորի որոշման հիման վրա:

ՁՊՎ-ի վարչակազմի կողմից կատարվող խախտումները
        ՀՀ ոստիկանության ՁՊՎ-ների վարչակազմի կողմից ձերբակալվածների անձնական գործերը թերի և խախտումներով կազմելու, ՁՊՎ-ի գրանցամատյանները խախտումներով և ջնջումներով լրացնելու, հարազատներին հեռախոսազանգի միջոցով իրազեկումը ոչ պատշաճ կատարելու վերաբերյալ, հայտնում ենք, որ դրանք վերացնելու նպատակով ՀՀ ոստիկանության շտաբի կողմից ոստիկանության Երևան քաղաքի և մարզային վարչությունների ղեկավարներին համապատասխան հանձնարարականներ են տրվել խստորեն առաջնորդվել  <<Ձերբակալված և կալանավորված անձանց պահելու մասին>> ՀՀ օրենքի և ՀՀ կառավարության 05.06.2008թ. թիվ 574-Ն որոշմամբ հաստատված <<ՀՀ ոստիկանության համակարգում գործող ձերբակալվածներին պահելու վայրերի ներքին կանոնակարգ>>-ի պահանջներով, ինչպես նաև ոստիկանության վերադաս ծառայությունների կողմից պարբերաբար ուսումնասիրվում է ՁՊՎ-ների գործունեությունը և վարչակազմերին ցուցաբերվում գործնական-մեթոդական օգնություն` վերջիններիս մասնագիտական պատրաստվածության մակարդակը բարձրացնելու նպատակով: ՁՊՎ-ներում պահվող անձանց հարազատներին հեռախասազանգի միջոցով իրազեկելու վերաբերյալ 26.04.2013թ. շրջաբերական հանձնարարական է տրվել ոստիկանության Երևան քաղաքի և մարզային վարչությունների ղեկավարներին` խստորեն առաջնորդվել իրավական ակտերի պահանջներով և անձին ՁՊՎ ընդունելիս կամ այլ հիմնարկ տեղափոխելիս անհապաղ կապի հնարավոր միջոցով տեղյակ պահել ձերբակալվածի կամ կալանավորվածի ընտրած անձին ու այդ մասին կազմել տեղեկանք, այն վավերացնելով ՁՊՎ ծառայողի և պահվող անձի ստորագրությամբ, որը դրվում է անձնական գործի մեջ:
     Նշված գործառույթները չկատարելու կամ ոչ լիարժեք կատարելու համար կատարվել են ծառայուղական քննություններ և թերացած ծառայողները ենթարկվել են կարգապահական պատասխանատվության (ոստիկանության Ապարանի, Աշտարակի, Արարատի, Արտաշատի, Ճամբարակի, Վաղարշապատի և Արմավիրի բաժիններ):

      ՁՊՎ-ում պահված անձանց իրավունքները 

       ՀՀ ոստիկանության համակարգի ՁՊՎ-ներում պահված անձանց վերապահված իրավունքներից օգտվելու վերաբերյալ կատարվել է ՁՊՎ-ներից ներկայացված 2013թ. տարեկան հաշվետվությունների վերլուծություն, որի արդյունքում ներկայացվում է հետևյալ վիճակագրությունը. 
- ՁՊՎ-ներում 2013թ. ընթացքում պահված 4063 անձանցից  (ներառյալ Երևանի ՁՊՎ), հարազատների հետ տեսակցության իրավունքից օգտվել են 505 անձինք (12.4%-ը): 
- Հեռախոսազանգի իրավունքից օգտվելու դեպքեր չեն գրանցվել, քանի որ ՁՊՎ-ներում պահված անձանց կողմից տեսակցությունից հրաժարվելու և այն 10 րոպե տևողությամբ մեկ  հեռախոսազրույցով փոխարինելու վերաբերյալ գրավոր դիմումներ չեն ստացվել:
    Միաժամանակ հայտնվում է, որ ՀՀ ոստիկանության Երևան քաղաքի և մարզային վարչություններին տրվել են համապատասխան հանձնարարականներ նմանատիպ դիմումներ ներկայացնելու դեպքում համաձայն ՀՀ կառավարության 05.06.2008թ. թիվ 574-ն որոշմամբ հաստատված <<ՀՀ ոստիկանության համակարգում գործող ձերբակալվածներին պահելու վայրերի ներքին կանոնակարգ>>-ի 65-րդ և 66-րդ կետերի` կազմել հեռախոսազանգից օգտվելու ժամանակացույց:  

- ՁՊՎ-ներում պահվող անձանց թույլատրվում է փաստաբանի հետ տեսակցել անարգել  և առանց դրանց թվի սահմանափակման, փաստաբանի կողմից համապատասխան փաստաթղթեր ներկայացնելու դեպքում:

- Լոգանքի և զբոսանքի հնարավորություն տրվում է ՁՊՎ-ներում պահվող բոլոր անձանց`  ըստ օրվա կարգացուցակի: 
Բուժզննության և բուժօգնության հետ կապված խախտումների վերլուծություն

    ՀՀ ոստիկանության մարզային վարչությունների ենթակա ստորաբաժանումներում    անձանց ՁՊՎ ընդունելիս արտաքին զննությունը կատարվում է հերթապահ մասի պետի կամ ՁՊՎ ոստիկանի կողմից, իսկ ակնհայտ հիվանդության, գանգատներ լինելու կամ մարմնական վնասվածքներ հայտնաբերելու դեպքում հրավիրվում են շտապ օգնության բուժաշխատողներ, որոնց կողմից իրականացվում է համապատասխան բուժօգնություն և արդյունքների մասին գրառումներ են կատարվում ձև 12 գրանցամատյանում:
    Երևան քաղաքի ՁՊՎ-ում նշված գործառույթն իրականացվում է ՁՊՎ-ի կրտսեր տեսուչ բուժակների կողմից, ովքեր ունեն համապատասխան բժշկական կրթություն և լիցենզիա, իսկ գրանցամատյանում մեկ անգամ կատարված սխալ գրառումը բավարար հիմք չէ բնորոշելու նշված բուժաշխատողների կրթվածության աստիճանը:
     Մարմնական վնասվածքի բնույթից /ծանրության աստիճանից/, ինչպես նաև անհրաժեշտությունից ելնելով բոլոր ՁՊՎ-ներում հրավիրվում են շտապ օգնության բժիշկ-մասնագետներ: Հրավիրված շտապօգնության բուժաշխատողները բուժօգնության վերաբերյալ հայերեն լեզվով գրառումներ են կատարում ձև 12 գրանցամատյանում: Երբ հրավիրված բժշկի կողմից նշվում է, որ համապատասխան հետազոտություն անցնելու անհրաժեշտություն կա բուժհաստատությունում, ապա այդ պահանջը կատարվում է, եթե ձերբակալված կամ կալանավորված անձը բուժզննություն անցնելուց անմիջապես հետո ՁՊՎ-ից չի տեղափոխվում:
     Հարկ է նշել նաև, որ ՁՊՎ ընդունվող անձանց մոտ ակնհայտ հիվանդության նշաններ կամ գանգատներ չլինելու դեպքում համապատասխան գրառումներ են կատարվում ձև 12 գրանցամատյանում, որը վավերացվում է անձի կողմից, իսկ հետագայում գանգատներ լինելու դեպքում նրանց տրվում է անհրաժեշտ դեղամիջոց և դրա վերաբերյալ նույնպես նշումներ են կատարվում նշված գրանցամատյանում, որն էլ հավանաբար դիտորդների մոտ կարծիք է առաջացրել, թե գրառումները ձևական բնույթ են կրում:

 Անդրադառնալով նշված ոլորտին նշենք նաև, որ դիտորդների խմբի միջնորդությամբ և ՀՀ ոստիկանության շտաբի առաջարկությամբ կատարվել են հետևյալ բարեփոխումները.
- ՀՀ ոստիկանության բժշկական վարչության կողմից վերանայվել է ՀՀ ոստիկանության համակարգում գործող ձերբակալվածներին պահելու վայրերում պահվող անձանց առաջին բուժօգնություն ցուցաբերելու համար նախատեսված դեղորայքի ցանկը, ինչի կապակցությամբ 08.05.2013թ. ՀՀ ոստիկանության Երևան քաղաքի և մարզային վարչություններին տրվել է համապատասխան հանձնարարական: Արդյունքում ՁՊՎ-ներում բացառվել է մասնագիտական մոտեցում պահանջող դեղորայքի առկայությունը և դեղարկղը համալրվել է միայն առաջին օգնության դեղորայքով: 

-   ՁՊՎ-ներում առանձնացվել են ախտահանիչ նյութերի պահման համար տեղեր /դեղորայքի հետ չշփոթելու համար/ և դրանք օգտագործվում են ըստ բուժվարչության կողմից տրված մեթոդական ցուցումի:
-  Տեղերում կազմավորվել են հանձնախմբեր, կազմվել արձանագրություն` ՁՊՎ-ներում առկա ժամկետանց դեղորայքը ոստիկանության բուժվարչության պոլիկլինիկայի դեղատուն տեղափոխելու և ոչնչացնելու նպատակով:

 - ՀՀ ոստիկանության Երևան քաղաքի և մարզային վարչություններին 13.07.2013թ.  հանձնարարական է տրվել նաև, որ ՁՊՎ ընդունվող ձերբակալված և կալանավորված անձանց բուժզննությունը կատարեն միայն բուժաշխատող ծառայողները:
-   Առաջարկվել է ձերբակալված և կալանավորված անձանց բժշկական զննության արդյունքների գրանցումն իրականացնել բացառապես օրենսդրությամբ սահմանված կարգով` կանոնակարգի թիվ 12 հավելվածով նախատեսված գրանցամատյանում և ձերբակալված կամ կալանավորված անձի անձնական գործում:

    Համապատասխան հսկողություն իրականացնել բուժզննության արդյունքների գրանցումների լրիվության և ճշգրտության նկատմամբ:

     Ձերբակալված և կալանավորված անձանց մոտ մարմնական վնասվածքներ հայտնաբերելու դեպքում, օրենսդրությամբ սահմանված կարգով անհապաղ իրազեկել վարույթն իրականացնող մարմնին:

      ՁՊՎ-ներում անձանց պահման պայմանների մասին

      ՀՀ ոստիկանության մարզային վարչությունների ենթակա բաժինների հերթապահ մասերի և Երևան քաղաքի վարչության ՁՊՎ-ների գործունեությունը 2012թ. նոյեմբերի 25-ից ղեկավարվում է ՀՀ ոստիկանության շտաբի կողմից: 2013թ. ՁՊՎ-ների գործունեությունում  գրանցվել են մի շարք առաջընթացներ կապված անձանց ընդունելու և պահելու, նյութակենցաղային ապահովման, սննդի, բուժսպասարկման և ձերբակալման ընթացքում նախատեսված այլ իրավունքների ապահովման հետ: 

    Դիտորդների խմբի կողմից նշվել է, որ ոստիկանության Սիսիանի, Ճամբարակի և Տավուշի բաժինների ՁՊՎ-ների պատուհանները չեն բացվում և օդափոխություն չի իրականացվում: Հայտնվում է, որ նշված բաժիններից ներկայումս չեն բացվում միայն Սիսիանի բաժնի ՁՊՎ-ի խցերի պատուհանները, որոնք կառուցման ժամանակից այդպես են տեղադրվել, սակայն միջոցներ են ձեռնարկվում դրանք ձևափոխելու կամ նորերով փոխարինելու  ուղղությամբ: Իսկ որոշ ՁՊՎ-ների պատուհանները դրսից` աստիճանի միջոցով բացվելու հանգամանքը խոչընդոտ չի հանդիսանում այն կարիքն առաջանալու ժամանակ բացելուն, քանի որ ՁՊՎ-ներում հերթապահ  ոստիկանից բացի հերթապահ մասում ծառայության են լինում ավագ-տեսուչ հերթապահը և նրա օգնականը, որոնք հարկ եղած դեպքում մասնակցում են ՁՊՎ-ում իրականացվող ծառայություններին:

     ՀՀ կառավարության 2003թ. մայիսի 15-ի թիվ 587-Ն որոշմամբ ոստիկանության համակարգի  ՁՊՎ-ներում  պահվող  անձանց  անվճար  սննդով   ապահովելու վերաբերյալ  հարցը ՀՀ ոստիկանության շտաբի առաջարկությամբ քննարկվել է ֆինանսաբյուջետային վարչությունում, 

որի արդյունքում  ՁՊՎ-ներում պահվող անձանց անվճար սննդով  ապահովելու համար մեկ անձի հաշվով օրապահիկի նվազագույն չափաբաժինն ավելացվել է և սահմանվել է 690, իսկ հղի կանանց, կերակրող մայրերի և անչափահասների համար 790 դրամ:

      Ինչ վերաբերվում է ՁՊՎ-ների ոչ բավարար սանիտարահիգիենիկ վիճակին, խցերում ջրի ծորակների չգործելուն, սպիտակեղենի կեղտոտ լինելուն, հիգիենիկ թղթի բացակայությանը, խոնավությանը, սենյակների փոշոտ լինելուն և ջրի ծորակների չգործելուն, ապա նշված թերությունները շարունակական բնույթ չեն կրում և տեղում վերացվում են, իսկ այդպիսիք արձանագրվելուց հետո համապատասխան ծառայողները ենթարկվում են կարգապահական տույժերի: 
     ՁՊՎ-ների լոգարաններում տաք ջուր ապահովելու համար տեղադրվում են էլեկտրական տաքացուցիչներ, իսկ այն ՁՊՎ-ներում, որտեղ հաճախակի ընդհատվում է ջրամատակարարումը տեղադրվում են նաև ջրի բաք և մղիչ պոմպեր` մշտական ջուր ապահովելու համար:  
    ՁՊՎ-ների խցերում, որտեղ բնական լուսաթափանցելիությունը թույլ է, տեղադրվում են հզոր էլեկտրական լամպեր, որոնց միջոցով ապահովվում է արհեստական բավարար լուսավորությունը:  
ՀՀ ոստիկանության շտաբի հերթապահ ծառայության վարչության  հերթապահ մասի, հերթապահ մասերի գործունեության ղեկավարման   բաժանմունքի կողմից 2013թ. ընթացքում  կատարված  աշխատանքների մասին
           ՀՀ ոստիկանության շտաբի հերթապահ ծառայության վարչության հերթապահ մասի հերթապահ մասերի գործունեության ղեկավարման բաժանմունքը 2013թ. ընթացքում համակարգել և վերահսկել է ՀՀ ոստիկանության մարզային վարչությունների ենթակա բաժինների հերթապահ մասերի և Երևան քաղաքի վարչության ՁՊՎ-ների գործունեությունը, որի արդյունքում արձանագրվել է  դրական առաջընթաց: 

ՀՀ ոստիկանության կենտրոնական ապարատի ծառայությունների 2013թ. գործուղումների պլանի 1.2.2 կետի համաձայն գործնական-մեթոդական օգնություն է ցույց տրվել ոստիկանության Գեղարքունիքի, Լոռու և Արմավիրի մարզային վարչությունների ենթակա ստորաբաժանումների հերթապահ մասերի ՁՊՎ-ների վարչակազմերին:

          ՈՒսումնասիրվել է ոստիկանության 9 (Վայքի, Եղեգնաձորի, Արարատի, Արտաշատի, Մասիսի, Կոտայքի, Տարոնի, Աշտարակի և Վաղարշապատի) բաժինների ՁՊՎ գործունեությունը, որի արդյունքում տեղում վերացվել են  թերությունները, արվել են մի շարք առաջարկություններ ՁՊՎ-ների գործունեությունը բարելավելու, թերությունները և խախտումները հետագայում բացառելու ուղղությամբ: Ոստիկանության համակարգի գրեթե բոլոր ՁՊՎ-ներում կատարվել են կոսմետիկ վերանորոգման աշխատանքներ:

ՀՀ ոստիկանության բժշկական և տնտեսական վարչությունների ծառայողների հետ համատեղ ուսումնասիրվել է ոստիկանության Տավուշի բաժնի նորակառույց ՁՊՎ-ն, տրվել է դրական եզրակացություն և հանձնվել է շահագործման:

Բաժանմունքը մասնակցել է Արտաքին գործերի նախարարության և միջազգային կազմակերպությունների կողմից կազմակերպված հինգ սեմինար խորհրդակցությունների և ոստիկանության համակարգի ՁՊՎ-ներում հասարակական դիտորդների խմբի տարեկան հաշվետվության խորհրդակցությանը:

Դիտորդների խմբի անդամների հետ անցկացվել է 12 հանդիպումներ, որոնց ժամանակ քննարկվել են ՁՊՎ-ների գործունեության բարելավման վերաբերյալ հարցեր:

          Ոստիկանության ծառայողների կողմից քաղաքացիների, ձերբակալված կամ կալանավորված անձանց նկատմամբ վատ վերաբերմունքի ցանկացած դրսևորում բացառելու, ինչպես նաև ոստիկանության հանդեպ հասարակության վստահությունն ամրապնդելու նպատակով ՀՀ ոստիկանության շտաբի ՀԾՎ ՀՄ ՀՄԳՂ բաժանմունքի կողմից մշակվել և ՀՀ ոստիկանության պետի հաստատմանն է ներկայացվել <<Խոշտանգումների, անմարդկային կամ արժանապատվությունը  նվաստացնող  վերաբերմունքի  կամ  պատժի  կանխարգելման 

եվրոպական կոմիտեի իրավական չափանիշների կիրառումն ապահովելու մասին>> թիվ 20-Ց ցուցումը: 

ՀՀ ոստիկանության համակարգում գործող ձերբակալվածներին պահելու վայրերի գործունեությունը բարելավելու, տեղ գտած թերությունները վերացնելու և դրանք հետագայում բացառելու նպատակով, ՀՀ ոստիկանության Երևան քաղաքի և մարզային վարչություններին տրվել են թվով 13 շրջաբերականներ: 
<<Դիտորդական խմբի գործունեության կարգը հաստատելու մասին>> ՀՀ ոստիկանության պետի թիվ 1-Ն հրամանում կատարված փոփոխությունների, խնդիրների վերլուծություն 

    ՀՀ ոստիկանության պետի 14.01.2005թ. թիվ 1-Ն հրամանում կատարված փոփոխությունների և կոնկրետ ձևակերպումների վերաբերյալ հայտնվում է, որ դրանք կատարվել են դիտորդական խմբի հետ կազմակերպված համատեղ քննարկումների արդյունքում ձեռք բերված համաձայնությունների շրջանակներում:

    ՀՀ ոստիկանությունը համակարծիք չէ դիտորդների խմբի այն մտահոգությանը, որ   1-Ն հրամանում կատարված փոփոխությունները խոչընդոտ են հանդիսանում խմբի աշխատանքները արդյունավետ կազմակերպելուն: Ինչ վերաբերում է ոստիկանության կողմից դիտորդների խմբի ՁՊՎ-ներ մուտք գործել սահմանափակելուն, ապա դրա մասին խոսք անգամ չի կարող լինել, քանի որ դիտորդների մուտքը ՁՊՎ-ներ սահմանվում է    1-Ն հրամանի 14, 15 և 16-րդ կետերով և նշված կետերը փոփոխության չեն ենթարկվել:    

    Ընթացիկ հաշվետվությունների և  դրանց մեկնաբանությունների վերլուծություն

         ՀՀ ոստիկանության շտաբում ստացվել են դիտորդների խմբի կողմից ներկայացված  տարեկան 1 և 42 ընթացիկ հաշվետվություններ, ինչպես նաև ՁՊՎ-ների գործունեությունը բարելավելու ուղղությամբ 14 գրություններ, որոնք հերթապահ մասերի ղեկավարման բաժանմունքի կողմից քննարկվել են և տրվել են հանգամանալից մեկնաբանություններ, իսկ դրանցում արծարծված խախտումներն ու թերությունները բացառելու նպատակով 5 հանձնարարականներ են տրվել ոստիկանության Շիրակի, Սյունիքի, Գեղարքունիքի և Արմավիրի մարզային վարչություններին և  Երևան քաղաքի վարչությանը: 

        Պրակտիկան ցույց է տվել, որ  դիտորդների խմբի կողմից ՁՊՎ-ներ կատարած այցելությունները նպաստում են տեղ գտած թերությունները և խախտումները ի հայտ բերելուն, որոնք ընթացիկ (այլ ոչ հրատապ) հաշվետվությունների միջոցով ներկայացվում են ՀՀ ոստիկանություն և դրանց տրվում են դրական լուծումներ, իսկ թե ընթացիկ հաշվետվությունների քանի տոկոսին է տրվել դրական և քանիսին բացասական պատասխաններ դա կապված է կատարված ստուգումների և ուսումնասիրությունների արդյունքներից:

    Ամեն դեպքում,  ոստիկանությունը բարձր է գնահատում 2013թ. ընթացքում դիտորդների խմբի հետ համատեղ աշխատանքը, որի արդյունքում համատեղ ջանքերով իրականացվել են մի շարք բարեփոխումներ ՁՊՎ-ների և  ոստիկանության բաժինների հերթապահ մասերի գործունեությունում:     
                                                               ՀՀ ոստիկանության շտաբ 
